Eolaíocht Shóisearach – Babhta 1

Ábhar don Mhúinteoir


Straitéisí éagsúla múinteoireachta agus foghlama 

· Bíonn dearcadh diúltach ag cuid mhór daoine óga faoi eolaíocht agus faoi eolaithe. Bíonn claonadh ann sna cláir teilifíse, sa cheol agus sa litríocht is fearr leo eolaithe a léiriú mar dhaoine amaideacha, mar ghealta, mar dhroch-dhaoine agus mar dhaoine nach bhfuil baint acu leis an ngnáth-shaol.  Ina lán alt nuachtáin, léirítear eolaithe mar dhaoine nach maireann sa saol réadach.

· Tá tábhacht mhór ag an eolaíocht imscrúdaitheach ach, ag an am céanna, tá nithe ann nach mór a fhoghlaim ar shlí éagsúil. Ní foláir do mhúinteoirí dul i ngleic le leisce mac léinn nithe a fhoghlaim trí smaointe agus modhanna nua a thabhairt isteach. 

· Tá dearcadh ann go bhfuil sé níos deacra eolaíocht a fhoghlaim i gcomparáid le hábhair áirithe eile. 

· Le déanaí, tá sé luaite i dtuarascálacha na bpríomh-scrúdaitheoirí d’ábhair eolaíochta na hArdteistiméireachta go bhfuil easnamh suntasach ann i dtaca le sainmhínithe a fhoghlaim, i dtaca le fíricí, i dtaca le léaráidí etc.  Is nithe iad sin a mbeadh eolas maith orthu 5 nó 10 mbliana ó shin. 

· D’fhéadfaí scrúdú a dhéanamh arís ar conas is féidir mic léinn a spreagadh chun nithe a fhoghlaim agus ar conas a chinntiú gur gníomhaíocht thaitneamhach í. D’fhéadfaí iarrachtaí a dhéanamh aghaidh a thabhairt ar an ábhar seachas trí leas a bhaint as an seanmhodh trína n-iarrtar ar mhic léinn ‘1 – 10 ar leathanach 55 a dhéanamh mar obair bhaile’.  Is ceart go bhfoghlaimeofaí an oiread is féidir sa timpeallacht foghlama – is é sin le rá, sa seomra ranga agus sa scoil.  An féidir mic léinn a spreagadh chun foghlaim a dhéanamh i ngan fhios dóibh féin?

· I roinnt de na sleamhnáin taispeántar smaointe éagsúla agus d’fhéadfaidís a bheith úsáideach.  Úsáidtear téamaí, coincheapa agus smaointe a bhfuil eolas ag na mic léinn orthu ón Teilifís, ó chluichí etc.  Cuireann siad gné an spraoi agus gné chomórtais san áireamh sa phróiseas foghlama.  Is ceart go gcuirfeadh an t-ábhar atá sna sleamhnáin deis ar fáil do na mic léinn go léir sa rang a bheith páirteach sa phróiseas foghlama.

Sleamhnáin 1 agus 2: An tAon Dream Amháin. Bíonn sé deacair éirí tógtha faoi rud má mheasann tú nach bhfuil aon eolas agat faoi.  Tugann an sleamhnán seo deis don mhac léinn a thuiscint go smaoiníonn sé/sí sa tslí chéanna leis na heolaithe in ‘Harvard’.  Roghnaíonn an múinteoir na freagraí, na céatadáin (%) agus an fhoinse a oireann do leibhéal na mac léinn.  Cabhraíonn an ceacht seo mothúchán maith a chruthú i leith na heolaíochta – ‘is cinnte gur féidir liomsa seo a dhéanamh!’

Sleamhnán 3: Bris an Cód.  Tugtar ar an mac léinn ábhar éigin a léamh sular féidir an ceacht a chríochnú.  Tá na fíricí uilig ann agus tá an cur chuige seo níos dúshlánaí agus níos sásúla do mhic léinn ná a iarraidh orthu an turgnamh a scríobh amach sa bhaile.

Sleamhnán 4: Randamóir.  Tá sé seo cosúil le sleamhnán 3 ach d’fhéadfadh sé go mbeidh an leagan amach níos oiriúnaí do ranganna sinsearacha.  Is maith an rud éagsúlacht a bheith ann mar chuid den chur chuige.

Sleamhnán 5: Tomhais an Cheist.  Ná tabhair leathanach bán do mhac léinn riamh.   Ní mór leide a thabhairt mar thosach.  Déan iarracht focail a roghnú a d’fhéadfaí a úsáid mar fhreagra ar roinnt ceisteanna.  Is é ‘einsím’ an freagra ar chuid mhór ceisteanna. ‘Céard é peipsin?’, ‘Cad atá ag teastáil chun bia a bhriseadh anuas?’, ‘Cad a thugtar ar chatalaíoch bitheolaíoch?’.  Cuireann an cheist faoin bhfoireann sacair is fearr gné ghreannmhar leis an bhfoghlaim!

Sleamhnán 6: Cad Mise?  Cuireann sé seo na mic léinn ag smaoineamh ar shlí loighciúil.  Is féidir ábhair a roghnú de réir earnálacha etc.  Is féidir teorainn a chur leis an líon ceisteanna atá ceadaithe.  Is féidir pionóis a chur i bhfeidhm má chuirtear ceist an dara huair mar go léiríonn sé sin nach bhfuil an mac léinn ag éisteacht.  Is féidir leide a thabhairt roimh thosú.

Sleamhnán 7: Cad a tharlaíonn ansin?  Tá sé seo an-mhaith chun plé a spreagadh sa rang.

Sleamhnán 8: Cluiche an Chuimhne.  Tugann sé seo ar an mac léinn aird a thabhairt ar mhionsonraí agus dianmhachnamh a dhéanamh.  D’fhéadfaí a iarraidh ar an mac léinn líníocht a tharraingt den mhéid atá feicthe aige/aici.

Is féidir nithe eile ar nós ‘Starting with the letter’, ‘Blockbusters’, ‘Who wants to be a millionaire?’ a úsáid.

Is é is cuspóir do shleamhnáin den sórt seo ná an mac léinn a spreagadh agus a ghríosú.  Is ceart go bhféadfar cuid mhór de na ceisteanna agus de na tascanna a riaradh go héasca.  De réir a chéile, lorgóidh na mic léinn ábhar níos dúshlánaí agus beidh siad ag súil le gné chomórtais.  Tá sé tábhachtach ábhar a roghnú a thugann deis do na mic léinn go léir a bheith páirteach sa cheacht.  Is é an aidhm atá ag na ceachtanna go léir ná deis a thabhairt do na mic léinn a thaispeáint cad atá ar eolas acusan.  Nuair a fhágann mac léinn an seomra ranga, beidh sé/sí níos sásta má bhí deis aige/aici a thaispeáint cad atá ar eolas aige/aici seachas a léiriú os comhair an tsaoil cad iad na nithe nach bhfuil ar eolas aige/aici. 

Beidh smaointe ag na mic léinn freisin agus iad bunaithe ar a gcuid cluichí féin agus ar chláir theilifíse.  Is maith an ‘obair bhaile’ é a iarraidh ar na mic léinn straitéisí foghlama a cheapadh agus cluichí foghlama a dhearadh.

Tá crosfhocail agus cuardach focal an-úsáideach freisin mar uirlisí foghlama. Tá eolas ar uirlisí den sórt sin a chur le chéile le fáil ar an idirlíon ag www.wordsearchkit.com

